
śrīrāmasyājñayā sēnāmagrē prēṣya māsamanu śatrughnasya
madhurāṃ prati prasthānam

ēvamuktvā ca kākutsthaṃ
praśasya ca punaḥ punaḥ Á

punarēvāparaṃ vākya -
muvāca raghunandanaḥ Á Á 7.64.1 Á Á

imānyaśvasahasrāṇi
catvāri puruṣarṣabha Á

rathānāṃ dvē sahasrē ca
gajānāṃ śatamuttamam Á Á 7.64.2 Á Á

antarāpaṇavīthyaśca
nānāpaṇyōpaśōbhitāḥ Á

anugacchantu kākutsthaṃ
tathaiva naṭanartakāḥ Á Á 7.64.3 Á Á

hiraṇyasya suvarṇasya
niyutaṃ puruṣarṣabha Á

ādāya gaccha śatrughna
paryāptadhanavāhanaḥ Á Á 7.64.4 Á Á

balaṃ ca subhṛtaṃ vīra
hṛṣṭatuṣṭamanuddhatam Á

sambhāṣāsampradānēna
rañjayasva narōttama Á Á 7.64.5 Á Á

nahyarthāstatra tiṣṭhanti
na dārā na ca bāndhavāḥ Á

suprītō bhṛtyavargastu
yatra tiṣṭhati rāghava Á Á 7.64.6 Á Á

atō hṛṣṭajanākīrṇāṃ
prasthāpya mahatīṃ camūm Á

ēka ēva dhanuṣpāṇi -
rgaccha tvaṃ madhunō vanam Á Á 7.64.7 Á Á

yathā tvāṃ na prajānāti
gacchantaṃ yuddhakāṅkṣiṇam Á

lavaṇastu madhōḥ putra -
stathā gacchēraśaṅkitam Á Á 7.64.8 Á Á

na tasya mṛtyuranyō’sti
kaściddhi puruṣarṣabha Á

darśanaṃ yō’bhigacchēta
sa vadhyō lavaṇēna hi Á Á 7.64.9 Á Á

sa grīṣma apayātē tu
varṣārātra upāgatē Á

hanyāstvaṃ lavaṇaṃ saumya
sa hi kālō’sya durmatēḥ Á Á 7.64.10 Á Á

maharṣīṃstu puraskṛtya
prayāntu tava sainikāḥ Á

yathā grīṣmāvaśēṣēṇa
tarēyurjāhnavījalam Á Á 7.64.11 Á Á

tatra sthāpya balaṃ sarvaṃ
nadītīrē samāhitaḥ Á

agratō dhanuṣā sārdhaṃ
gaccha tvaṃ laghuvikrama Á Á 7.64.12 Á Á

ēvamuktastu rāmēṇa
śatrughnastān mahābalān Á

sēnāmukhyān samānīya
tatō vākyamuvāca ha Á Á 7.64.13 Á Á

ētē vō gaṇitā vāsā
yatra tatra nivatsyatha Á

sthātavyaṃ cāvirōdhēna
yathā bādhā na kasyacit Á Á 7.64.14 Á Á

tathā tāṃstu samājñāpya
prasthāpya ca mahadbalam Á

kausalyāṃ ca sumitrāṃ ca
kaikēyīṃ cābhyavādayat Á Á 7.64.15 Á Á

rāmaṃ pradakṣiṇīkṛtya
śirasābhipraṇamya ca Á

lakṣmaṇaṃ bharataṃ caiva
praṇipatya kṛtāñjaliḥ Á Á 7.64.16 Á Á

purōhitaṃ vasiṣṭhaṃ ca
śatrughnaḥ prayatātmavān Á

rāmēṇa cābhyanujñātaḥ
śatrughnaḥ śatrutāpanaḥ Á

pradakṣiṇamathō kṛtvā
nirjagāma mahābalaḥ Á Á 7.64.17 Á Á

prasthāpya sēnāmatha sō’gratastadā
gajēndravājipravaraughasaṅkulām Á

uvāsa māsaṃ tu narēndrapārśvata -
stvatha prayātō raghuvaṃśavardhanaḥ Á Á 7.64.18 Á Á

Á Á ityārṣē śrīmadrāmāyaṇē vālmīkīyē ādikāvyē

